
ABSTRAK 
 
 

Kajian ini adalah bertujuan untuk mengenal pasti pengaruh perhidmatan 

sukan, pengurusan program latihan dan pengurusan risiko terhadap 

kepuasan atlet bola tampar di Universiti Awam (UA) Malaysia. Seramai 240 

orang atlet bola tampar daripada 20 buah UA Malaysia dipilih menjadi 

responden. Kajian ini adalah satu kajian kuantitatif dengan menggunakan 

kaedah tinjauan untuk menjawab objektif kajian. Satu set soal selidik 

digunakan dalam kajian ini yang mempunyai lima bahagian iaitu Bahagian A 

merujuk kepada Demografi, Bahagian B merujuk kepada Perkhidmatan 

Sukan, Bahagian C merujuk kepada Pengurusan Program Latihan, Bahagian 

D merujuk kepada Pengurusan Risiko dan Bahagian E merujuk kepada 

Kepuasan Atlet. Semua soal selidik diambil dan diubahsuaikan berdasarkan 

kajian lepas iaitu Lam et al., (2005) untuk Perkhidmatan Sukan, Anuar Din 

(2010), Bompa (1999) dan Chelladurai & Salleh (1980) untuk Pengurusan 

Program Latihan, Fatimah Mustaffa (2015) dan Jaffry Zakaria (2015) untuk 

Pengurusan Risiko dan Kepuasan Atlet diadaptasi daripada Riemer & 

Chelladurai (1998) dan diterjemahkan oleh Asiah Pilus (2009). Soal selidik ini 

telah menjalani proses kesahan daripada pakar bidang dan bahasa. Kajian 

rintis telah dilaksanakan untuk menguji kesahan dan kebolehpercayaan 

instrumen kajian. Analisis statistik inferensi seperti ujian-t, Kolerasi Pearson, 

Pekali Regrasi Pelbagai Stepwise untuk menguji lapan hipotesis nol (Ho). 

Program SPSS versi 27.00 dan analisis laluan AMOS 5.0 digunakan untuk 

menganalisi data. Dapatan kajian menunjukkan terdapat hubungan 

perkhidmatan sukan dengan kepuasan atlet (r= .804,p< 0.05), hubungan 

pengurusan program latihan dengan kepuasan atlet (r= .887,p< 0.05) serta 

hubungan pengurusan risiko dengan kepuasan atlet (r=.869,p<0.05). 

Sementara itu, dapatan kajian menunjukkan terdapat pengaruh 

perkhidmatan sukan terhadap kepuasan atlet (R²= .643, p<0.05), pengaruh 

pengurusan program latihan terhadap kepuasan atlet (R²= .797, p<0.05) 

serta pengaruh pengurusan risiko terhadap kepuasan atlet (R²= .831,p< 

0.05). Selain itu juga, dapatan menunjukkan perkhidmatan sukan merupakan 

peramal utama kepada kepuasan atlet (β=.803, t=20.585, p<0.05) dan 

pengurusan program latihan merupakan peramal kedua kepada kepuasan 

atlet (β=.714, t=13.356, p<0.05) serta pengurusan risiko merupakan 

peramal yang ketiga kepada kepuasan atlet  (β=.406, t=6.985, p< 0.05). 

Selain itu, dapatan juga menyatakan aspek staf merupakan paling dominan 

bagi perkhidmatan sukan, aspek persediaan mental paling dominan bagi 

pengurusan program latihan, aspek tempat latihan paling dominan bagi 

pengurusan risiko, aspek kesungguhan pasukan paling dominan bagi 

kepuasan atlet dan keseluruhan tahap kepuasan atlet di UA berada pada 

tahap yang tinggi. Selain itu juga, keputusan analisis laluan menunjukkan 

terdapat kesesuaian yang signifikan model bagi pengaruh secara langsung 

atau tidak langsung pengurusan program latihan dan pengurusan risiko 

terhadap perkhidmatan sukan dengan kepuasan atlet bola tampar UA. 

Justeru itu, selain perkhidmatan sukan, pusat sukan di UA perlu memberi 

penekanan kepada pengurusan program latihan dan pengurusan risiko bagi 

meningkatkan tahap kepuasan atlet di UA bagi menyahut Dasar 

Pembangunan Sukan Institusi Pengajian Tinggi (DPSIPT) dalam 

menyediakan “The Thinking Athletes”  bagi bersaing di kejohanan sukan 

peringkat kebangsaan hingga ke peringkat antarabangsa. 

ABSTRACT 
 
 

INFLUENCE OF SPORTS SERVICES, MANAGEMENT OF TRAINING 

PROGRAMMES AND RISK MANAGEMENT ON THE SATISFACTION OF 

VOLLEYBALL ATHLETES IN PUBLIC UNIVERSITIES MALAYSIA 

 
This study mainly aims to identify the influence of sports services, training 

programme management and risk management upon volleyball athletes’ satisfaction 

in Malaysia Public Universities (UA). A total of 240 volleyball athletes from 20 UA 

Malaysia were selected as respondents. This quantitative study was using a survey 

method to answer the objectives of the study. A set of questionnaires were used in 

this study which consist of five sections, namely Part A refers to Demographics, Part 

B refers to Sports Services, Part C refers to Training Program Management, Part D 

refers to Risk Management and Part E refers to Athletes Satisfaction. All 

questionnaires were taken and modified based on past studies namely Lam et al., 

(2005) for Sports Services, Anuar Din (2010), Bompa (1999) and Chelladurai & 

Salleh (1980) for Training Program Management, Fatimah Mustaffa (2015) and 

Jaffry Zakaria (2015) for Risk Management and Athletes Satisfaction adapted from 

Riemer & Chelladurai (1998) and translated by Asiah Pilus (2009). The questionnaire 

has undergone a legalization process from field and language experts. Pilot studies 

have been conducted to test the validity and reliability of the study instruments. 

Statistical analysis of inferences such as t test, Pearson Colleration, Stepwise 

Multi-Regration Coefficient to test eight zero (Ho) hypotheses. The SPSS program 

version 27.00 and amOS 5.0 route analysis are used to analyze the data. The 

findings showed that there was a relationship of sports services with athlete 

satisfaction (r=.804,p<0.05), the management relationship of training programs 

with athlete satisfaction (r=.887,p<0.05) as well as risk management relationship 

with athlete satisfaction (r=.869,p<0.05). Meanwhile, the findings showed that 

there was an influence of sports services on athletes’ satisfaction (R²= .643, 

p<0.05), the influence of training program management on athletes’ satisfaction 

(R²= .797, p<0.05) as well as the influence of risk management on athletes’ 

satisfaction (R²=.831, p<0.05). In addition, the findings showed that sports services 

was the main predictor of athletes’ satisfaction (β=.803, t=20.585, p<0.05) and 

followed by the management of training programs as the second predictor (β=.714, 

t=13.356, p<0.05) and risk management was the third predictor towards athletes’ 

satisfaction (β=.406, t=6.985, p< 0.05). In addition, the findings also state that the 

staff was the most dominant aspect for sports services, mental preparation was the 

dominant aspect for the management of training programmes, training aspect for 

risk management, seriousness as the dominant aspect for athletes satisfaction and 

overall athletes’ satisfaction level in UA is at a high level. In addition, the results of 

the route analysis showed that there is a significant suitability of the model for the 

direct or indirect influence of the management of training programs and risk 

management on sports services with the satisfaction of UA volleyball athletes. 

Hence, it can be concluded that besides sports services, UA sports centres should 

emphasise on the management of training and risk management programmes to 

increase the level of athletes’ satisfaction in UA in response to the Institute of Higher 

Education (DPSIPT) Sports Development Policy in in providing "The Thinking 

Athletes" to compete in national level sports tournaments to the international level. 

BAB 1 

 

 

PENDAHULUAN 

 

 

 

1.1 Pendahuluan 

 

Pembangunan sukan di Institusi Pengajian Tinggi (IPT) adalah selaras dengan Dasar 

Pembangunan Sukan IPT (DPSIPT) iaitu mewujudkan budaya bersukan di IPT ke 

arah memperkasakan modal insan seimbang dan berkualiti dalam pencapaian 

akademik serta penglibatan dalam bidang sukan (KPT, 2009). Bagi mencapai 

matlamat ini, sasaran untuk melahirkan sekurang-kurangnya 30 peratus (%) atlet 

negara adalah terdiri daripada atlet  IPT atau “The Thinking Athletes”. Selaras 

dengan DPSIPT,  universiti awam (UA) berperanan mengilap potensi sukan 

dikalangan pelajar dengan mewujudkan pengurusan atlet serta menyediakan 

keperluan seperti perkhidmatan sukan, kejurulatihan, pengurusan program latihan, 

pengurusan risiko dan lain-lain kemudahan sukan bagi mencapai tahap kepuasan 

yang baik untuk menyediakan “The Thinking Athletes” bagi bersaing di kejohanan 

sukan di peringkat kebangsaan dan antarabangsa. 

 

Pembangunan sukan di UA tidak hanya tertumpu dalam melaksanakan 

pertandingan atau penganjuran program sukan sahaja, tetapi ianya perlu pada 

pengurusan dan perancangan aktiviti yang efektif seperti pembangunan kepimpinan 

sukan, keselamatan, latihan, penyediaan kemudahan, perkhidmatan sukan serta 

menitikberatkan faktor kepuasan (Omardin Ashaari, 1998; Asiah Pilus, 2009: Anuar 

Din, 2010; Skendiz, 2011; Joao Serrano et al., 2013 & Aminuddin Yusof, et al., 2018). 

Justeru itu, kepelbagaian program pembangunan sukan, pengurusan atlet, 

kebajikan  dan pengurusan fasiliti sukan di UA yang menjurus kepada kepuasan 

akan memantapkan lagi prestasi atlet untuk terus mencapai dan mengecapi 

kejayaan di peringkat universiti, negeri, kebangsaan bahkan mewakili negara ke 

peringkat antarabangsa.  

 

Di UA, pelajar adalah pelanggan utama, pelajar yang aktif dan berbakat 

dalam bersukan sudah pasti akan dipilih untuk mewakili universiti dalam sesuatu 

pertandingan sukan samada di peringkat universiti, negeri, negara mahu pun 

antarabangsa. Faktor-faktor dalam pengurusan atlet yang disediakan dan diberikan 

oleh Pusat Sukan UA, perlulah mementingkan aspek-aspek kualiti yang menjurus 

kepada kepuasan atlet. Apabila disebut tentang kualiti pengurusan atau 

perkhidmatan, maka pasangannya adalah kepuasan (Parasuraman et al., 1988). 

Collis (2006) menyatakan bahawa tanpa kepuasan, sesebuah organisasi tidak 

mungkin mengetahui tentang potensi sebenar perkhidmatan yang dilakukan. Ianya 

merupakan petunjuk terbaik kepada ramalan masa depan sebuah organisasi dalam 

pengoperasiannya.  

 

Dalam konteks pengoperasian dan pengurusan atlet di UA, sekiranya atlet 

merasa puas dengan apa yang diterima daripada sesebuah organisasi sukan, maka 

ini akan memberi satu gambaran yang positif terhadap organisasi sukan tersebut 

kerana telah berjaya memahami keperluan dan kehendak atlet bagi tujuan latihan. 

Maka, jika perkhidmatan dan pengurusan tadbir yang terbaik dapat disediakan oleh 

Pusat Sukan, sudah pasti atlet tidak akan keberatan untuk menggunakan 

perkhidmatan yang disediakan oleh Pusat Sukan dari masa ke semasa. Dengan cara 

itu, atlet akan berpuashati, selesa dan bersemangat bagi melakukan latihan dan 

aktiviti sukan yang telah dirancang atau diprogramkan oleh Pusat Sukan dan 

jurulatih. Brady dan Robertson (2001) menyatakan bahawa, peningkatan tahap 

kepuasan adalah penting kerana ia mampu menyumbang kepada sikap untuk terus 

melibatkan diri dalam aktiviti sukan dan latihan. Inilah yang dikatakan bahawa 

kepuasan pelanggan dapat memberi keuntungan kepada organisasi sama ada dari 

segi material dan juga imej sesebuah organisasi (Nurulhuda Ramli et al.,2009). 

 

Oleh itu, bagi mencapai dan menjadikan pusat yang cemerlang lagi lestari 

serta mampu menghasilkan atlet yang boleh bersaing di peringkat tinggi, Pusat 

Sukan perlu memperkemaskan urus tadbir dan menitikberatkan faktor-faktor kualiti 

dalam pengurusan atlet. Faktor-faktor tersebut adalah seperti kualiti perkhidmatan 

sukan yang baik, pengurusan program latihan yang tersusun dan berkesan serta 

pengurusan risiko yang dipraktikan bagi mengelak daripada sebarang kemalangan 

berlaku. (Jose Alvarez Garcia et al., 2019; Ben Ohuruogu et al., 2016 & Fagher et al., 

(2016). Dengan sistem pengurusan atlet yang baik dan efektif,  atlet akan 

merasakan kebajikan dan pengorbanan mereka dijaga dan dihargai, hal ini akan 

memberi persepsi yang positif terhadap pembangunan atlet di UA sekaligus dapat 

mencapai tahap kepuasan yang tinggi dan peningkatan prestasi yang 

memberangsangkan. Hasrat ini akan tercapai sekiranya Pusat Sukan di UA 

mempunyai kakitangan sukan dan  jurulatih yang berilmu, berwibawa, inovatif, 

kreatif, proaktif serta mempunyai kepimpinan yang baik. Kajian yang dijalankan oleh 

Gibbons et al., (2003); Asiah Pilus dan Rosli Saadan (2005), Anuar Din (2010), 

Fatimah Mustaffa (2015) dan Aminuddin Yusof et al., (2018) menyatakan faktor 

yang penting dalam menyumbang kepada kecemerlangan dan peningkatan prestasi 

serta kepuasan atlet adalah seperti jurulatih yang cemerlang, berpengetahuan, 

sokongan moral, keberkesanan pengurusan program latihan, etika, kualiti 

perkhidmatan dan urus tadbir  serta pengurusan risiko di organisasi sukan.   

 

Bagi mencapai hasrat tersebut, kakitangan sukan dan jurulatih di UA perlu 

menerapkan konsep kepuasan terhadap atlet dalam menyediakan perkhidmatan 

yang berkualiti, pengurusan program latihan yang tersusun dan pengurusan risiko 

yang berkesan. Justeru itu, Pusat Sukan akan dilihat sebagai salah satu organisasi 

sukan yang cemerlang dari sudut pengurusan atlet di UA Malaysia, secara tidak 

langsung ini akan  memberikan kepuasan yang tinggi terhadap atlet mahupun 

pelanggan sukan di universiti serta dapat memertabatkan mutu kualiti pengurusan 

sukan di negara mahupun dunia dari persepsi sukan dan kesihatan. 

 

 

1.2 Latar Belakang Kajian 

 

Selaras dengan DPSIPT iaitu melahirkan keupayaan atlet menggunakan ilmu 

pengetahuan yang diperolehi semasa di UA untuk membantu meningkatkan 

pencapaian sukan yang diceburi ke tahap tertinggi dan kebolehpasaran yang 

terserlah apabila memasuki pasaran kerjaya, faktor-faktor dari segi keperluan, 

kegembiraan dan kepuasan adalah perlu dipandang secara serius oleh pengurusan 

sukan di UA. 

 

Kepuasan atlet di institutsi pendidikan adalah sesuatu isu yang semakin 

popular dibincangkan serta dikaji bagi mendapatkan jawapan yang lebih tepat serta 

memberi feadah kepada sesebuah organisasi sukan, pasukan atau individu (Asiah 

Pilus & Rosli Saadan, 2009; Anuar Din 2010). Kepuasan seseorang atlet adalah satu 

psikologi dan keadaan emosi yang menunjukkan sesuatu  hasil yang diperolehi 

(Crompton,1979; Cole, 2006). Pencapaian prestasi seseorang atlet bergantung 

kepada motivasi (Mohamad Nizam Nazaruddin et al., 2017) yang memberikan 

kepuasan kepada atlet terhadap apa yang mereka rasai dalam sesuatu pertandingan 

atau latihan. 

 

Kepuasan atlet terhadap pengurusan sukan seperti perkhidmatan sukan, 

pengurusan program latihan dan pengurusan risiko adalah sesuatu yang amat 

penting bagi seseorang atlet mencapai kejayaan. Kepuasan atlet dalam latihan atau 

kejohanan yang disertainya bukan sahaja dipengaruhi oleh faktor diri atlet sendiri 

akan tetapi juga oleh sebab faktor-faktor lain. Contonya pada tahun 2001, pasukan 

bola tampar lelaki Malaysia mendapat pingat perak, Datuk Lee Chong Wei dan 

kecemerlangan Datuk Nicol Ann David yang pernah memegang status pemain 

nombor satu dunia acara badminton dan skuasy banyak dipengaruhi oleh faktor 

kesungguhan pemain itu sendiri, dorongan dan motivasi dari pakar psikologi sukan 

(Duda & Nicholls, 2006; Shahruddin Abd Aziz, 2005), pengurusan program latihan 

yang dirangkakan dan diguna pakai oleh jurulatih semasa latihan sama ada offside 

competition dan onsite competition  (Chelladurai, 1984) serta kepentingan 

pengurusan risiko terhadap atlet-atlet bagi mengelak daripada mengalami 

kecederaan semasa latihan dan pertandingan (Jaffry Zakaria et al., 2015 & Fatimah 

Mustaffa (2015). 

 

Di universiti, atlet dalam kalangan pelajar (student-athletes) merupakan aset 

paling penting bagi sesebuah Pusat Sukan di UA, maka faktor inilah yang 

menyebabkan setiap UA di Malaysia bersaing antara satu sama lain bagi 

mendapatkan lebih ramai pelajar yang berkualiti terutamanya dalam bidang sukan 

untuk memasuki UA tersebut bagi meneruskan pengajian mereka. Jika sesebuah UA 




